
�� Azərbaycan Prezidentinin Mətbuat 
Xidmətinin məlumatına görə,  Rusiya 
Federasiyasının Prezidenti Vladimir Putin dekabrın 
24-də dövlətimizin başçısına    telefonla zəng 
edərək, cənab İlham Əliyevi ad günü münasibətilə 
təbrik edib, ona prezidentlik fəaliyyətində uğurlar, 
möhkəm cansağlığı arzulayıb.

Söhbət zamanı 2018-ci 
ilin Azərbaycan-Rusiya dost-
luq əlaqələrinin tarixində 
çox məhsuldar bir il olduğu, 
dövlət başçılarının qarşı-
lıqlı səfərləri, beynəlxalq 
tədbirlər çərçivəsində çoxsay-
lı təmaslarının bu əlaqələrin 
daha da genişlənməsinə 
müsbət təsir göstərdiyi qeyd 
edilib. Prezidentlər, eyni zaman-
da,  2019-cu ildə də ikitərəfli 
münasibətlərdə müsbət dina-
mikanın davam etdiriləcəyinə 
və Azərbaycan-Rusiya strateji 
tərəfdaşlıq əlaqələrinin bundan 
sonra da inkişafda olacağına 
əminliklərini bildiriblər.   

Prezident İlham Əliyev 
“Rossiya 24” telekanalına 
müsahibəsində də bu barədə 
fikirlərini diqqətə çatdırıb: 
“Bu il Rusiya-Azərbaycan 
münasibətləri çox sürətlə inkişaf 
edib. Prezident Vladimir Vladimi-
roviç Putinlə 6 dəfə, o cümlədən, 
mənim Rusiyaya rəsmi səfərim 
və onun Azərbaycana səfəri, 

həmçinin beynəlxalq tədbirlər 
çərçivəsində görüşmüşük”. 

Yeri gəlmişkən, cari il  de-
kabrın 6-da Prezident İlham 
Əliyev Rusiya Prezidenti Vla-
dimir Putinin dəvəti ilə MDB 
dövlət başçılarının qeyri-rəsmi 
zirvə görüşündə iştirak etmək 
üçün bu ölkəyə işgüzar səfərdə 
olub. Sankt-Peterburq Dövlət 
Akademik Mariinski Teatrında 
Pyotr Çaykovskinin “Şelkunçik” 
baletinin tamaşasında Prezident 
İlham Əliyev liderlərin yanın-
da – Rusiya prezidenti Vladimir 
Putinlə Qazaxıstanın dövlət 
başçısı Nursultan Nazarbayevin 
yanında əyləşib, Ermənistanın 
baş naziri vəzifəsini icra edən 
Nikol Paşinyan isə lap kənarda, 
mühafizəçilərin yanında otur-
dulub. Bəli, bu, bir tərəfdən, 
dövlətimizin başçısının böyük 
nüfuzu ilə, digər tərəfdən isə 
Vladimir Putinlə olan səmimi 
dostluq münasibətindən irəli 
gəlir. 

Sirr deyil ki, hər iki lider 

ölkələrinin mənafeləri üçün qar-
şılıqlı faydalı əlaqələrin qurulma-
sına böyük önəm verir. Bunun 
üçün dövlət başçıları tez-tez 
görüşür, aktual olan problemləri 
həll edirlər.

Rusiyanın görkəmli 
şəxslərinin söhbətlərində 
də Prezident İlham Əliyevin 
fəaliyyəti yüksək dəyərləndirilir, 
Prezident Vladimir Putinin 
dövlətimizin başçısına yüksək 
rəğbət bəslədiyi diqqətə çatdırı-
lır. Məsələn, Rusiyanın Əməkdar 
rəssamı, Rusiya İncəsənət 
Akademiyasının akademiki 
Nikas Safronov bu günlərdə 
mətbuata müsahibəsində cənab 
İlham Əliyevi Azərbaycanın 
dünyanın ən yaxşı ölkələri 
sırasında olması üçün hər şeyi 
edən böyük siyasət və dövlət 
xadimi kimi dəyərləndirib. Bildirib 

ki, o, əsl liderdir. Rəssam daha 
sonra qeyd edib ki, Azərbaycan 
Prezidenti Azərbaycanın ümum-
milli lideri Heydər Əliyevin 
siyasətini layiqincə davam 
etdirir: “İlham Əliyev Heydər 
Əliyevin layiqli davamçısıdır. 
İlham Heydər oğlunun çox 
gözəl, peşəkar komandası var. 
Dünyadakı çətinliklərə baxmaya-
raq, ölkədə layiqli həyat davam 
edir. Onun rəhbərliyi dövründə 
Azərbaycan müasir, gözəl, 
turistlər və biznesmenlər üçün 
heyrətamiz dərəcədə cəlbedici 
ölkəyə çevrilib. Bakı hər hansı 
şəhərlə - Venesiya, London, 
Parislə rəqabət apara biləcək ən 
yaxşı şəhərlərdən biridir. Burada 
təmizlik, mükəmməl infrastruktur, 
çox gözəl işıqlandırma diqqəti 
cəlb edir...”.

Xatırladaq ki, iki ölkə 
rəhbəri arasında dostluq 
münasibətlərinin, o cümlədən 
iqtisadi-siyasi əlaqələrin yüksək 
səviyyədə olmasının məntiqi 
nəticəsidir ki, hazırda Rusiya 
Azərbaycanın xarici ticarət 
dövriyyəsində 3-cü, o cümlədən 
idxalında 1-ci yerdədir. Bu fakt, 
eyni zamanda, həm də onu  
göstərir ki, hər iki ölkə arasında 
yüksək səviyyədə əməkdaşlıq 
formalaşıb, siyasi, sosial-iqtisadi   
münasibətlərdə yeni keyfiyyət 
mərhələsi başlanıb.   

Prezident İlham Əliyev 
dekabrın 13-də Bakıda Ru-
siyanın xarici işlər naziri Ser-
gey Lavrovu qəbul edərkən 
ölkələrimiz arasında olan iqtisadi 
və siyasi münasibətləri yüksək 

qiymətləndirərək deyib: “2018-
ci il münasibətlərimizin inkişafı 
baxımından çox məhsuldar 
olub. Yüksək səviyyədə xeyli 
görüşlər, o cümlədən mənim 
Rusiyaya sentyabr ayının 
əvvəlində rəsmi səfərim və 
Rusiya Prezidenti Vladimir 
Vladimiroviç Putinin sentyabrın 
sonunda Azərbaycana səfərləri 
olub. Bu səfərlər çərçivəsində 
biz qarşılıqlı fəaliyyətimizin çox 
mühüm məsələlərini müzakirə 
etmişik, gələcək əməkdaşlıq 
yollarını müəyyənləşdirmişik... 
Mən, həmçinin “Şimal-Cənub 
dəhlizi”nin yaradılması ilə bağlı 
bizim fəaliyyətimizin nəticələrini 
məmnunluqla qeyd etmək 
istərdim. Bu istiqamətdə fəal 
qarşılıqlı fəaliyyət göstəririk. 
Müvafiq strukturlar, nəqliyyat qu-
rumları çox məhsuldar işləyirlər. 
Bu il artıq yaxşı nəticələri görü-
rük. Biz digər tərəfdaşlarımızla, 
qonşularımızla bu layihəni müm-
kün qədər tez başa çatdırmaq 
üçün birgə səylərimizi davam 
etdirəcəyik”.

Son illərdə ölkələrimiz 
arasında əməkdaşlığın daha da 
genişləndirilməsi üçün 200-ə 
yaxın siyasi və iqtisadi sənəd 
imzalanıb, 50-yə yaxın biznes-
forum və işgüzar görüşlər təşkil 
edilib. Bütün bunların sayəsində 
hazırda Azərbaycan bazarında 
760 birgə müəssisə fəaliyyət 
göstərir. Rusiya-Azərbaycan 
İşgüzar Şurası təkcə ötən il 450 
milyon dollarlıq 42 birgə layihəyə 

dəstək verib. Bununla yanaşı, 
Azərbaycan Rusiya iqtisadiyyatı-
na 1 milyard dollar, Rusiya tərəfi 
isə ölkəmizdə müxtəlif sahələrə 
4,2 milyard dollardan çox investi-
siya yatırıb. 

Azərbaycan-Rusiya iqti-
sadi əlaqələrində energetika 
sahəsində əməkdaşlıq da xüsusi 
yer tutur. “LUKoyl”un respubli-
kamızın sözügedən sektoruna 
4 milyard dollara yaxın inves-
tisiya yatırması bunun bariz 
ifadəsidir. Yaxın vaxtlarda isə 
“Rostneft” SOCAR-la “Qoşa-
daş” neft-qaz yatağı kəşfiyyatı 
və mənimsənilməsi işinə 
başlayacaq. Bununla yanaşı, 
ölkəmiz maşınqayırma və digər 
sahələrdə də Rusiya ilə iqtisadi 
əməkdaşlığı davam etdirir.

Rusiya respublikamızda 
istehsal edilən kənd təsərrüfatı 
məhsullarının da əsas alıcısıdır. 
Qonşu ölkədə Azərbaycanın 
keyfiyyətinə görə fərqlənən meyvə 
və tərəvəzinə böyük tələbat var. 
Bu səbəbdən Rusiya bazarına 
kənd təsərrüfatı məhsullarımızın 
ixracının dinamikası sürətlə artır. 
Elə ötən il Azərbaycanın kənd 
təsərrüfatı məhsullarının qonşu 
ölkə bazarlarında satışının 12 faiz 
artması da bunun əyani sübu-
tudur. Başqa sözlə, bu, yarım 
milyard dollardan çox məhsulun 
satılması deməkdir. 

V. BAYRAMOV, 
 “Xalq qəzeti”

Səmimi dostluğa əsaslanan 
Azərbaycan-Rusiya əməkdaşlığı

�� Özülün layihəsi SOCAR-ın “Neftqaz-
elmitədqiqatlayihə” İnstitutu tərəfindən verilmiş, 
tikinti işləri “Neftqaztikinti” Tresti tərəfindən həyata 
keçirilmişdir. Özüldə qazılacaq quyularda gündəlik 2,5 
milyon kubmetr qaz, 500 ton kondensatın hasil ediləcəyi 
gözlənilir. 

SOCAR-dan aldığımız 
məlumatda bildirilir ki, quyula-
rın orta dərinliyi 6300 metr təşkil 
edəcək ki, bu da yüksək texnoloji 
standartların tətbiqi sayəsində 
mümkün olacaq. Ətraf mühitin 
mühafizəsi, təhlükəsizlik texnikası, 
yanğından mühafizə üzrə qabaqla-
yıcı tədbirlər ən yüksək norma və 
tələblər səviyyəsində yerinə yetiril-
mişdir. 

Dekabrın 24-də “Bulla-dəniz” 
yatağında SOCAR-ın “Neftqaz-
tikinti” Tresti tərəfindən inşa 
edilmiş yeni 12 saylı stasionar 

dəniz özülü SOCAR-ın prezidenti 
Rövnəq Abdullayev və digər rəhbər 
şəxslərin iştirakı ilə istismara veril-
mişdir. 

Özül 1 ədəd axtarış və 4 istis-
mar quyusunun qazılması üçün 
nəzərdə tutulmuş və dənizin 30 
metr dərinliyində quraşdırılmış-
dır. Dəniz səviyyəsindən özülün 
döşəməsinədək olan məsafə 12 
metrdir. 

Qazma işlərini yerinə yetirmək 
üçün müasir standartlara cavab 
verən, qazma qülləsinin hündür-
lüyü 46,6 metr olan “ZJ -70DBS” 

qurğusu quraşdırılmışdır. Bu qurğu 
vasitəsi ilə rotor səviyyəsindən 
7000 metr dərinlikdə quyular qaz-
maq mümkündür. Özüldə qazma 
işləri ilə istismarın eyni zamanda 
aparılması nəzərdə tutulmuşdur. 
İstismar işləri “Azneft” İstehsalat 
Birliyinin N.Nərimanov adına NQÇİ 
tərəfindən həyata keçiriləcək. 

SOCAR-ın prezidenti Rövnəq 
Abdullayev demişdir: “Azərbaycan 
Respublikasının Prezidenti cənab 
İlham Əliyevin tapşırıqlarını rəhbər 
tutaraq, SOCAR son 15 ildə yerli 
neft şirkətindən nəhəng beynəlxalq 
şirkətlər qrupuna çevrilmişdir və bu 
gün Azərbaycanın qlobal brendi kimi 
ölkəmizə dəyər və gəlir qazandırır. 

Bulla-dəniz-12 kimi müasir 
texnologiyalar əsasında inşa edilən 
yeni platformalar uğurlarımızın 
davamlılığını təmin edəcəkdir. Bu 
cür yüksək mühəndislik və texnoloji 
tələblərə cavab verən platforma-
ların artıq SOCAR-ın öz imkan-
ları ilə tikilməsi və quraşdırılması 
bizim üçün qürur mənbəyidir və 
SOCAR-ın bu gün bütün sahələrdə 
artıq müasir qlobal şirkət kimi for-
malaşdığından xəbər verir.” 

SOCAR-ın birinci vitse-prezi-
denti Xoşbəxt Yusifzadə bildirmişdir 
ki, biz Azərbaycan neftçiləri üçün 

çox əlamətdar olan bir gündə bura-
da toplanmışıq: “Bu gün möhtərəm 
prezidentimizin, neftçilərin dostu, 
uzun müddət bizimlə çiyin-çiyinə 
çalışan cənab İlham Əliyevin do-
ğum günüdür. Bu əziz gündə Dövlət 
Neft Şirkəti dənizdə, Bulla Dəniz ya-
tağında yeni və yüksək texnologiya 
ilə təchiz olunmuş 12-ci özülü istis-
mara buraxdı. Bu, cənab Preziden-
timizin xeyir-duası ilə və bizə olan 
dəstəyi, inamı ilə reallaşan mühüm 
layihələrdən biridir. Azərbaycan 
neftçilərinin məhz bu əlamətdar 
gündə, ölkə başçımızın ad günündə 
ona və Azərbaycan xalqına təqdim 
etdiyi hədiyyədir.” 

“Bulla-dəniz” yatağı Bakı arxipe-
laqının şimal hissəsində, Səngəçal-
dəniz-Duvannı-dəniz-Xərə Zirə 
adası yatağından cənub-şərqdə 10 
kilometr məsafədə yerləşir. Struk-
tur 1957-ci ildə seysmik kəşfiyyat 
işləri nəticəsində aşkar edilmiş və 
dərin kəşfiyyat qazmasına 1965-ci 
ildə başlanmışdır. Lakin mürəkkəb 
geoloji şəraitlə əlaqədar ilk 17 quyu 
qazılıb başa çatdırılmamışdır. Ya-
tağın neftlilik-qazlılığı 1973-cü ildə 
qazılmış 18 saylı quyu vasitəsilə 
aşkar edilmişdir. 

Samirə ƏLIYEVA, 
 “Xalq qəzeti”                   

SOCAR “Bulla-dəniz” yatağında 
yeni dəniz özülü inşa etmişdir

�� Azərbaycan Respublikasının Diasporla 
İş üzrə Dövlət Komitəsinin və ölkəmizin 
Almaniya Federativ Respublikasındakı 
səfirliyinin təşkilatçılığı ilə Berlin şəhərində 
“Dünya Azərbaycanlılarının Həmrəyliyi Günü və 
Yeni ildə Planlar və Perspektivlər” adlı tədbir 
keçirilib.

Diasporla İş üzrə 
Dövlət Komitəsindən 
verilən məlumatda deyilir 
ki, tədbirdə Azərbaycanın 
Almaniyadakı səfirliyinin 
əməkdaşları, bu ölkədə 
yaşayan həmvətənlərimiz, 
diaspor rəhbərləri, Al-
maniya ictimaiyyətinin 
nümayəndələri iştirak 
ediblər.

Tədbir Azərbaycan 
Respublikasının dövlət 
himninin səsləndirilməsi 
ilə başlayıb. Almani-
ya Azərbaycanlılarının 
Koordinasiya Şurasının 
əlaqələndiricisi Yaşar 
Musayev giriş sözü ilə 
çıxış edərək təməli ümum-
milli lider Heydər Əliyev 
tərəfindən qoyulmuş 
Dünya Azərbaycanlılarının 

Həmrəyliyi Gününün xal-
qımızın və bütün dünyada 
yaşayan həmvətənlərimizin 
mənəvi birliyinin rəmzi 
olduğunu vurğulayıb. O, 
tədbirin keçirilməsinə 
verdiyi dəstəyə görə 
Azərbaycan Respublikası-
nın Diasporla İş üzrə Dövlət 
Komitəsinə və Azərbaycan 
Respublikasının AFR-dəki 
səfirliyinə təşəkkürünü 
bildirib. Y.Musayev Alma-
niya Azərbaycanlılarının 

Koordinasiya Şurasının 
təsis edilməsini zəruri 
edən amillər və fəaliyyət 
istiqamətləri haqqında 
məlumat verib, Almaniya 
azərbaycanlılarını birliyə və 
həmrəyliyə çağırıb.

Tədbirdə Bakı Media 

Mərkəzinin əməkdaşı 
Tahir Əliyev Heydər Əliyev 
Fondunun dəstəyi ilə Bakı 
Media Mərkəzi tərəfindən 
lentə alınmış “Son iclas” 
bədii-sənədli film haqqında 
məlumat verib. Azərbaycan 
Xalq Cümhuriyyətinin son 
günlərinə işıq salan və milli 
hökumətin yekun qərarı 
hansı çətin şəraitdə qəbul 
etdiyini əks etdirən “Son 
iclas” filmi tədbirdə nüma-
yiş olunub. Film iştirakçılar 
tərəfindən xüsusi maraqla 
qarşılanıb.

Tədbirə dəvət olun-
muş azərbaycanlı sənət 
adamlarının ifasında xalq 
və bəstəkar mahnıları 
səsləndirilib. Milli rəqs 
qruplarının ifasında müxtəlif 
Azərbaycan rəqsləri nüma-
yiş olunub.

      Samirə ƏLIYEVA, 
 “Xalq qəzeti”

Azərbaycanlılar 
Berlində toplaşdılar


